HADIS 40

OBJEKTIF KURSUS KESELURUHAN:

a)

b)

d)

Memahami konsep Hadis 40: Peserta akan
memperoleh pemahaman mengenai Hadis 40
termasuk sejarah penyusunan, latar belakang
pengarangnya serta peranan Hadis 40 dalam
tradisi hadis Islam.

Mengenali hadis-hadis utama dalam
agama Islam: Peserta akan mengenali dan
mempelajari teks-teks Hadis 40 yang paling
terkenal, memahami konteks dan makna
setiap hadis serta aplikasinya dalam
kehidupan seharian.

Menghayati pengajaran Hadis 40: Peserta
akan mengkaji dan memahami pengajaran
moral, etika dan hukum yang terkandung
dalam Hadis 40 serta implikasinya terhadap
amalan hidup.

Mengaplikasikan hadis dalam kehidupan:
Peserta akan mempelajari cara-cara untuk
mengaplikasikan pengajaran Hadis 40 dalam
kehidupan peribadi, keluarga dan masyarakat
serta mengintegrasikan nilai-nilai hadis dalam
tindakan sehari-hari.

Menilai kepentingan Hadis 40 dalam
agama Islam: Peserta akan menilai
kepentingan Hadis 40 dalam memahami
syariat Islam secara menyeluruh serta
peranannya dalam memperkukuh iman dan
amalan dalam masyarakat Muslim.

HADIS KE-29:
AMALAN KE SYURGA

Diriwayatkan daripada Muadz bin Jabal r.a., katanya, “Aku berkata, ‘Wahai
Rasulullah, beritahulah kepada aku amalan yang dapat memasukkan aku ke

dalam syurga dan menjauhkan aku daripada api neraka.” Rasulullah SAW

bersabda:

‘Sesungguhnya, kamu telah bertanya tentang sesuatu yang besar. Sesungguhnya

:‘o

ia sesuatu yang mudah bagi sesiapa yang dimudahkan oleh Allah SWT.
Hendaklah kamu menyembah Allah dan tidak menyekutukan-Nya dengan
sesuatu, mendirikan solat, menunaikan zakat, berpuasa pada bulan Ramadan dan
mengerjakan haji di Baitullah. Kemudian, Rasulullah SAW bersabda, ‘Mahukah
aku tunjukkan kepadamu pintu-pintu kebaikan? (laitu) puasa merupakan perisai,
sedekah memadamkan kesalahan sebagaimana air memadamkan api dan

seseorang yang solat pada pertengahan malam.’

Selanjutnya, Rasulullah SAW membaca (ayat al-Quran), ‘Mereka merenggangkan

diri dari tempat tidur (sedikit sangat tidur kerana mengerjakan sembahyang

tahajud dan amalan-amalan kebaikan);

mereka sentiasa berdoa kepada Tuhan mereka dengan perasaan takut (akan

kemurkaan-Nya) serta dengan perasaan ingin memperoleh lagi (keredaan-Nya);

dan mereka juga selalu mendermakan sebahagian daripada apa yang Kami
berikan kepada mereka. Tidak ada seorang pun yang mengetahui satu per satu
persediaan yang telah dirahsiakan untuk mereka (daripada segala jenis nikmat)
yang amat indah dipandang dan menggembirakan sebagai balasan bagi amal-
amal soleh yang telah dikerjakan oleh mereka.” (Surah al-Sajdah 32: 16-17)

Setelah itu, Rasulullah SAW bersabda, ‘Mahukah aku bagitahu kamu tentang

\

kepala bagi segala urusan agama, tiangnya dan kemuncaknya?’ Aku menjawab,
‘Sudah pasti wahai Rasulullah.” Rasulullah bersabda, ‘Kepala bagi segala urusan
agama ialah Islam, tiangnya ialah solat dan kemuncaknya ialah jihad.” Kemudian,
Rasulullah SAW bersabda, ‘Mahukah aku bagitahu kamu tujuan semua perkara
tersebut?” Aku menjawab, ‘Sudah pasti wahai Rasulullah.” Lantas, Baginda
memegang lidah Baginda dan bersabda, ‘Hendaklah kamu menahan ini (daripada
menyalahgunakannya).” Aku bertanya, ‘Wahai Nabi Allah, adakah kami akan
dihisab dan diazab disebabkan oleh perkataan yang kami ucapkan?’ Baginda
menjawab, ‘Bertuah kamu! Tidaklah ada yang menghumbankan manusia ke
dalam neraka di atas muka mereka — dalam riwayat lain disebutkan atas hidung

mereka — melainkan kerana hasil ucapan lidah-lidah mereka.”

Hadis ini diriwayatkan oleh al-Tirmizi. Kata beliau, “Hadis ini hasan sahih.”

Antara pelajaran yang boleh kita dapati daripada hadis ini ialah:

6.

Hadis ini juga menunjukkan bahawa para sahabat sentiasa meminta petunjuk
Nabi SAW dan peringatan untuk mereka. Seorang pelajar atau penuntut ilmu
haruslah bertanya perkara-perkara yang khusus untuk dirinya dengan soalan-
soalan yang memberi manfaat buat dirinya. Begitulah yang dapat kita pelajari
daripada soalan sahabat kepada Nabi SAW, “Wahai Rasulullah, beritahulah

kepada aku...”

Hadis ini menunjukkan bahawa menunaikan amalan-amalan fardu yang lima
adalah perkara pertama yang semestinya diamalkan oleh seorang hamba Allah
dan ia adalah salah satu sebab untuk memasuki syurga serta menjauhkan diri

daripada neraka.

Taufik secara keseluruhannya milik Allah SWT. Allah SWT memberi rezeki
kepada sesiapa yang dikehendaki-Nya dan menghalang sesiapa yang
dikehendaki-Nya. Hal ini jelas dinyatakan oleh Rasulullah SAW, “Sesungguhnya
ia sesuatu yang mudah bagi sesiapa yang dimudahkan oleh Allah SWT.” Oleh itu,
bersungguh-sungguhlah memohon kepada Allah SWT agar dikurniakan taufik

dan kemampuan melakukan ketaatan kepada-Nya.

Dalam hadis ini, Rasulullah SAW menjelaskan amalan-amalan dan prinsip-prinsip
penting yang perlu diberi perhatian oleh orang-orang Islam dan tidak mensia-
siakannya. Kejayaan di dunia dan akhirat dicapai dengan mengikut perintah Allah

SWT dan meninggalkan larangan-Nya.

Hadis ini mengajak kita agar bermuhasabah diri supaya berhati-hati dengan lidah
kerana tajamnya lidah mengalahkan pisau yang menghiris. Justeru, seorang

Muslim perlu berfikir sebelum mengungkapkan sesuatu perkataan.

Jihad merupakan puncak tertinggi agama ini. Jihad tidak hanya tertumpu kepada
penggunaan senjata peperangan, malah dari pelbagai aspek. Jihad membawa
erti mencurahkan segala tenaga dalam menyebarkan dakwah Islam dan
mempertahankannya. la juga merangkumi jihad melawan nafsu dan syaitan, jihad
menyeru ke arah kebaikan dan mencegah kemungkaran, jihad menyatakan

kebenaran di hadapan pemerintah yang zalim dan sebagainya.

SENARAI RUJUKAN
PENTING

Al-Arba‘un al-Nawawiyyah cetakan Dar al-Minhaj.

Al-Kafi dan Tatmim al-Kafi: Syarah Hadis 40: Dr. Zulkifli Mohamad al-
Bakri.

Syarah Hadis 40 Al-Nawawiyyah: Zulhimi Mohamed Nor, Mohd Yusuf
Ismail, Amiruddin Mohd Sobali dan Ahmad Sanusi Azmi.

Syarah Hadis 40 Imam Ibnu al-Aththar: Terjemahan dan Huraian Dr.
Mohd Solleh bin Ab. Razak.

40 Hadis Imam Nawawi: Sebuah Huraian untuk Dunia Semasa: Al
Jum‘ah: Terjemahan Lajnah Penterjemahan APT.

Modul Penghayatan Hadis 40 Imam Nawawi: Kementerian
Pendidikan Malaysia.

Al-Wafi fi Syarh al-Arba‘in Al-Nawawiyyah: Dr. Mustafa al-Bugha.

Jami‘ al-‘Ulum wa al-Hikam: Ibn Rajab al-Hanbali.



